
Este ano 2004 correspondeulle a Betanzos e a min, como Delegado Rexio, representar
ó Antigo Reino de Galicia nas solemnidades do Corpus en Lugo, e eso lémbrame
que, de algún xeito, e particularmente a través do Anuario Brigantino no terreo cultural,

a nosa cidade, a vella capital de provincia, recupera pouco a pouco o protagonismo e a
presencia de que gozou ata 1834, hai agora 170 anos. Pero non sempre podemos lembrar
cousas boas, porque o Anuario perdeu un dos seus máis senlleiros colaboradores, Don
Antonio Meijide Pardo, membro de número da Real Academia Galega e de outras nacionais e
estranxeiras, a quen se lle concedera a Cruz de Alfonso X o Sabio e a Medalla Castelao, etc,
pero, sobre todo, un dos máis grandes historiadores de tódolos tempos en Galicia, sabio onde
os houbera, humilde e traballador, que axudou a levantar o nivel do Anuario Brigantino.
Sempre estaba na súa presentación. Era un namorado de Betanzos. Non o esqueceremos.

A nivel xeral tamén foi un ano duro por culpa do terrorismo, que atacou varios trens de
pasaxeiros en Madrid o 11 de marzo, deixando centos de mortos inocentes. Por eso en Betanzos,
como en toda España, tivo lugar o día 13 unha das máis grandes manifestacións que se
recordan baixo o lema «Coas víctimas, coa Constitución e pola derrota do terrorismo». Con
tolerancia e cultura confío que estas atrocidades vaian desaparecendo das nosas vidas e de
todo o mundo.

Tamén houbo este ano cousas boas. Entre moitas outras, por exemplo, a presentación de
libros de Antonino Vázquez Bonome, de Xesús Torres, de Xulio Cuns, de Xesús Fraga ou de
Xabier López. Este novelista, ademais, un dos nosos concelleiros, foi galardoado co Premio
Nacional da Crítica, no apartado de lingua galega, pola súa obra A vida que nos mata, premio
auspiciado pola Asociación Española de Críticos Literarios que se fallou en Pamplona.

O meu especial agradecemento ás institucións que nos axudan co Anuario (Deputación
Provincial, Banco Etcheverría, Caixa Galicia e Fundación Manuel Villuendas Pena), a tódolos
colaboradores, a D. Francisco Díaz, Delegado de Cultura, e ós membros do Comité Científico,
encabezado polo Director, Alfredo Erias.    ¡GRACIAS INFINDAS!

Ilmo. Sr. Don Manuel Lagares Pérez

Alcalde-Presidente do Excmo. Concello
de Betanzos

